
NAMMINERSORNERULLUTIK OQARTUSSAT  GRØNLANDS HJEMMESTYRE  

Aalisarnermut Piniarnermullu Naalakkersuisoq 
Landsstyremedlem for Fiskeri og Fangst 

Inatsisartunut ilaasortaq Palle Christiansen 

/maaniittoq 

Saattuarniarsinnaalersitsinissaq pillugu apeqqummut akissut 

 

Saattuarniarsinnaanissamut akuersissutit pillugit arlalinnik Naalakkersuisunut 

apeqquteqarputit. Pissutsinik aalajangersimalluinnartunik tunngaveqartumik 

apeqqutit oqaasertalersorneqarsimapput. 

 

Naalakkersuisut sinnerlugit apeqqutitit ataatsimut akissuteqarfigissavakka, ilaatigut 

Naalakkersuisoqarfiup nalinginnaasumik suliat aalajangersimalluinnartut pillugit 

apeqqutit akissuteqarfigineq ajormagit, ilaatigullu maannakkorpiaq saattuarniarnis-

samik akuersissuteqarfigineqarnissamut piumasaqaatinik unioqqutitsisoqarsima-

sinnaanera pillugu arlalinnik suliaqartoqarmat, aaqqissuussaanermi susassaqartut 

arlallit isummerfigisassaannik. 

 

Aalisarnermi akuersissuteqarfigineqartussaatitaaneq Aalisarsinnaanermut akuer-

sissuteqartarneq pillugu Namminersornerullutik Oqartussat nalunaarutaanni nr. 5-

imi, 31. januar 2002-imeersumi § 5, nr. 2-mi atuarneqarsinnaavoq. § 8-mi atu-

arneqarsinnaavoq, akuersissutip assilineqarnera aalisartilluni angallammiitinneqar-

tassasoq. 

 

Taamaalilluni § 8-mi atuarneqarsinnaavoq saattuanik, qaleralinnik aalisakkanil-

luunniit allanik akuersissuteqartoqarnissaanik piumasaqaatitalinnik aalisalinngin-

nermi akuersissutinut tunngassuteqartut ajunnginnissaat aalisartup akisussaaffigi-

gai. 

 

Pisortaqarfik ukiut tamaasa aalisarnissamik akuerineqarnissamut qinnuteqaatinik 

kommuniniit nassiunneqartunik pissarsisarpoq. Qinnuteqaatit nassiunneqalinngin-

neranni kommunit qinnuteqaatinut immersugassani uppernarsassavaat pi-

umasaqaatit arlallit eqquutsinneqarsimanissaat. Piumasaqaatit eqquutsinneqare-

erpata akuersissut tunniunneqassaaq, tamatumani akuersissuteqarfigineqarnerup 

ulluligaanera allassimassalluni. Akuersissummi allassimasutut akuersissut ulloq 

taanna atorneqarsinnaalissaaq. Taamaalilluni akuersissutinik kingumoortumik 

atuutilersussanik tunniussisoqarneq ajorpoq. 

 

Grønlands Kommandop nakkutilliinermini angallatip akuersissummik atuussin-

naasumik peqannginnera paasigaangagu, Grønlands Kommandop suliassaq Poli-

timestereqarfimmut ingerlateqqittarpaa, tassanilu suliassaq isumagineqalersarluni. 

Suliami aalajangiisoqarnissaata tungaanut Politimesterip suliaq isumagisarisarpaa. 

 

Kalaallit Nunaani aalisarnermut akuersissummik nakkutilliisut tunisinermi allagartat 

misissuiffigineqarnerisigut saattuanik qaleralinnilluunniit tunisinermi tunisisup aku-

ersissuteqannginnera paasigaangassuk, tamanna pisortaqarfiup aalisarnermut 

immikkoortortaqarfianut nalunaarutigisarpaa, pisariaqartumillu suliarinnereernermi 

suliaq Politimestereqarfimmut ingerlateqqittarlugu. Suliami aalajangiisoqarnissaata 

tungaanut Politimesterip suliaq isumagisarisarpaa. 

 

Akuersissuteqarnissaq pillugu piumasaqaatinik unioqqutitsisoqarnera pillugu, pi-

ngaartumik qaleralinniarnermi, suliat arlallit suliarineqarnerinut atatillugu, kingorna 

paasinarsisarpoq unioqqutitsisoq, pineqartoq unioqqutitsisoqannginnerani akuer-

sissuteqarfigineqarnissamut qinnuteqaateqarsimappat, akuersissuteqarfigineqar-

tussaasarsimagaluartoq, pineqartormi akuersissummik tunineqarnissaminut pi-

umasaqaatinik tamanik naammassinnissimasarmat. Tamannali pisortaqarfik pisup 

politiinut nalunaaruteqartarnerani periaatsimik allannguisinngilaa. Aalisarsinnaa-

nermut akuersissuteqartarneq pillugu Namminersornerullutik Oqartussat nalu-

naarutaanni nr. 5-imi, 31. januar 2002-imeersumi § 8 unioqqutinneqarsimavoq, 

tunisisormi tunisinerup nalaani akuersissummik peqarsimanngimmat. Unioqqutits-

isoqarsimavoq tamannalu nalunaarummi § 11 naapertorlugu pineqaatissiissutaas-

saaq. 

 

KANUAANA aamma Grønlands Kommando ulluinnarni ajunngitsumik qanimullu 

suleqatigiipput. Paasissutissanik ilisimatitsissutinillu paarlaaqatigiittoqartarpoq 

Grønlands Kommandolu KANUAANA-p pisat pillugit paasissutissiivianut angallatil-

lu sumiinneri pillugit nakkutilliissutaanut toqqaannartumik attaveqarsinnaalluni. 

Atsiukkamik KANUAANA-p Grønlands Kommandollu akornanni killiliussatut isu-

maqatigiissuteqarpoq. Isumaqatigiissumi tassani ilaatigut ilanngunneqarput nak-

kutilliisunut ikiuuttarnissaq kiisalu piniarnermut aalisarnermullu nakkutilliisunik ikior-

siisarnissaq. 

KANUAANA Grønlands Kommandop imaatigut nakkutilliineranik ingerlaavartumik 

ilisimatinneqartarpoq, tamatumani KANUAANA ilaatigut unioqqutitsinerusinnaasut 

paasineqartut suliarineqartarneranni pisariaqartumik ikiorsiivigineqartarluni. 

 

 

Ikinngutinnersumik inuulluaqqusillunga 

 

 

Finn Karlsen 

Aalisarnermut Piniarnermullu Naalakkersuisoq 
 


